
śrīśuka uvāca
nābhirapatyakāmō’prajayā mērudēvyā bhagavantaṃ
yajñapuruṣamavahitātmāyajata Á Á 1 Á Á

tasya ha vāva śraddhayā viśuddhabhāvēna yajataḥ
pravargyēṣu pracaratsu dravyadēśakālamantrartvig -
dakṣiṇāvidhānayōgōpapattyā duradhigamō’pi bhagavān
bhāgavatavātsalyatayā supratīka ātmānamaparājitaṃ
nijajanābhiprētārthavidhitsayā gṛhītahṛdayō
hṛdayaṅgamaṃ manōnayanānandanāvayavābhirā -
mamāviścakāra Á Á 2 Á Á

atha ha tamāviṣkṛtabhujayugaladvayaṃ hiraṇmayaṃ
puruṣaviśēṣaṃ kapiśakauśēyāmbaradharamurasi
vilasacchrīvatsalalāmaṃ daravaravanaruhavanamālācchūrya -
mṛtamaṇigadādibhirupalakṣitaṃ sphuṭakiraṇapravaramukuṭa -
kuṇḍalakaṭakakaṭisūtrahārakēyūranūpurādyaṅgabhūṣaṇa -
vibhūṣitamṛtviksadasyagṛhapatayō’dhanā
ivōttamadhanamupalabhya sabahumānamarhaṇēnāvana -
taśīrṣāṇa upatasthuḥ Á Á 3 Á Á

ṛtvija ūcuḥ
arhasi muhurarhattamārhaṇamasmākamanupathānāṃ namō
nama ityētāvatsadupaśikṣitaṃ kō’rhati pumān prakṛti -
guṇavyatikaramatiranīśa īśvarasya parasya prakṛtipuruṣayō -
rarvāktanābhirnāmarūpākṛtibhī rūpanirūpaṇam Á Á 4 Á Á

sakalajananikāyavṛjinanirasanaśivatamapravara -
guṇagaṇaikadēśakathanādṛtē Á Á 5 Á Á

parijanānurāgaviracitaśabalasaṃśabdasalilasita -
kisalayatulasikādūrvāṅkurairapi sambhṛtayā
saparyayā kila parama parituṣyasi Á Á 6 Á Á

athānayāpi na bhavata ijyayōrubhārabharayā samucita -
marthamihōpalabhāmahē Á Á 7 Á Á

ātmani ēvānusavanamañjasāvyatirēkēṇa bōbhūyamā -
nāśēṣapuruṣārthasvarūpasya kintu nāthāśiṣa
āśāsānānāmētadabhisaṃrādhanamātraṃ bhavitumarhati Á Á 8 Á Á

tadyathā bāliśānāṃ svayamātmanaḥ śrēyaḥ paramaviduṣāṃ
paramaparamapuruṣaprakarṣakaruṇayā svamahimānaṃ
cāpavargākhyamupakalpayiṣyan svayaṃ nāpacita
ēvētaravadihōpalakṣitaḥ Á Á 9 Á Á

athāyamēva varō hyarhattama yarhi barhiṣi
rājarṣērvaradarṣabhō bhavānnijapuruṣēkṣaṇaviṣaya
āsīt Á Á 10 Á Á

asaṅganiśitajñānānalavidhūtāśēṣamalānāṃ
bhavatsvabhāvānāmātmārāmāṇāṃ munīnāmanavarata -
pariguṇitaguṇagaṇaparamamaṅgalāyanaguṇagaṇa -
kathanō’si Á Á 11 Á Á

atha kathañcitskhalanakṣutpatanajṛmbhaṇaduravasthānādiṣu
vivaśānāṃ naḥ smaraṇāya jvaramaraṇadaśāyāmapi sakala -
kaśmalanirasanāni tava guṇakṛtanāmadhēyāni
vacanagōcarāṇi bhavantu Á Á 12 Á Á

kiñcāyaṃ rājarṣirapatyakāmaḥ prajāṃ bhavādṛśīmāśāsāna
īśvaramāśiṣāṃ svargāpavargayōrapi bhavantamupadhāvati
prajāyāmarthapratyayō dhanadamivādhanaḥ phalīkaraṇam Á Á 13 Á Á

kō vā iha tē’parājitō’parājitayā māyayā -
navasitapadavyānāvṛtamatirviṣayaviṣarayānāvṛta -
prakṛtiranupāsitamahaccaraṇaḥ Á Á 14 Á Á

yadu ha vāva tava punaradabhrakartariha samāhūta -
statrārthadhiyāṃ mandānāṃ nastadyaddēvahēlanaṃ
dēvadēvārhasi sāmyēna sarvān prativōḍhuma -
viduṣām Á Á 15 Á Á

śrīśuka uvāca
iti nigadēnābhiṣṭūyamānō bhagavānanimiṣarṣabhō
varṣadharābhivāditābhivanditacaraṇaḥ sadayamidamāha Á Á 16 Á Á

śrībhagavānuvāca
ahō batāhamṛṣayō bhavadbhiravitathagīrbhirvaramasulabha -
mabhiyācitō yadamuṣyātmajō mayā sadṛśō bhūyāditi

mamāhamēvābhirūpaḥ kaivalyādathāpi brahmavādō na mṛṣā
bhavitumarhati mamaiva hi mukhaṃ yad dvijadēvakulam Á Á 17 Á Á

tata āgnīdhrīyē’ṃśakalayāvatariṣyāmyātmatulya -
manupalabhamānaḥ Á Á 18 Á Á

śrīśuka uvāca
iti niśāmayantyā mērudēvyāḥ patimabhidhāyā -
ntardadhē bhagavān Á Á 19 Á Á

barhiṣi tasminnēva viṣṇudatta bhagavān paramarṣibhiḥ
prasāditō nābhēḥ priyacikīrṣayā tadavarōdhāyanē
mērudēvyāṃ dharmān darśayitukāmō vātaraśanānāṃ
śramaṇānāmṛṣīṇāmūrdhvamanthināṃ śuklayā
tanuvāvatatāra Á Á 20 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

pañcamaskandhē nābhicaritē ṛṣabhāvatārō nāma tṛtīyō’dhyāyaḥ Á Á

